
kompetentlik mavzusidagi ma’ruza matnlarida kompetensiya, “kompetentlik” 

tushunchalariga yanada ko‘proq ilmiy asoslar keltirilganligi o’quvchini dunyo 

qarashini o’zgarishiga olib borishi ustalik bilan yoritib berildi. 

Abstract: In the article, explaining the meaning of competence, various 

components are distinguished: factors that ensure competence (skills, knowledge, 

talent); results of activity (product of labor, changes in the subject of activity), etc. It is 

explained that the definitions of competence in psychology are different. In the texts 

of lectures on the topic of professional competence in the innovative activity of the 

manager, it is masterfully explained that the concepts of competence and "competence" 

are presented with more scientific grounds, which leads the student to change his 

worldview. 

Ba’zi olimlar kompetentlikning mazmunini izohlashda turli tarkibiy qismlarni 

ajratib ko‘rsatishadi: kompetentlikni ta’minlaydigan omillar (qobiliyatlar, bilimlar, 

iste’dod); faoliyat natijalari (mehnat mahsuli, faoliyat obyektidagi o‘zgarishlar) 

kabilar. Psixologiya fanida kompetentlikka berilgan ta’riflar ham turlicha. Bular: 

- insonga o‘z qobiliyatlari va mavqeyi doirasida faoliyat yuritishi uchun imkon 

beradigan faollikning ijtimoiy va individual shakllariga o‘rgatilganlik darajasi;  

- muammoli vaziyatlarni muvaffaqiyatli hal qilish darajasi;  

- subyekt ijtimoiy tajribasining shakllanganlik darajasi shaxsning lavozim 

talablarini muayyan darajada bajarish imkonini beradigan kasbiy sifat va 

qobiliyatlarning yig‘indisi, tayanch va maxsus kasbiy ta’lim darajasi, kasbiy 

muammolarni hal qilishning tajribasini jamlash va ish staji;  

- faoliyatni samarali amalga oshirishni ta’minlaydigan bilimlar, uquv va 

ko‘nikmalar yig‘indisi.  

Kamina malaka oshirish kursini o‘tash jarayonida “Rahbarning innovatsion 

faoliyatida kasbiy kompetentlik” mavzusidagi ma’ruza matnlarida “kompetensiya”, 

“kompetentlik” tushunchalariga yanada ko‘proq ilmiy asoslar keltirilganligiga guvoh 

bo‘ldim. 

Rahbar kasbiy kompetentligini tashkil etuvchi muhim tarkibiy qismlardan biri 

psixologik kompetentlikdir. Psixologik kompetentlikning tarkibiy qismlaridan biri 

kommunikativ kompetentlik hisoblanadi. Rahbarning kommunikativ kompetentligi 

boshqa kasb egalarining kommunikativ kompetentligi bilan bir qator umumiy 

jihatlarga ega. Ayni paytda, rahbar kommunikativ kompetentligining o‘ziga xos 

jihatlari ham mavjud.  

Pedagoglarga qo‘yiladigan talablar oliy ta’lim tizimidagi davlat standartlari 

tomonidan belgilanadi. Davlat standartlari asosida pedagogika yo‘nalishining birinchi 

kursida o‘qiy boshlagan talabalar belgilangan muddatdan keyin belgilangan 

pedagoglik haqidagi diplomga ega bo‘lishadi. O‘tgan davr davomida tabiiyki, jamiyat 

hayotida sezilarli o‘zgarishlar yuz beradi. Bu esa pedagoglarga qo‘yiladigan 

talablarning ham o‘zgarishiga olib keladi. Shuning uchun Davlat standarti talablarini 

belgilashda ilgarilab boruvchi yondashuvga asoslanish kerak.  

Davlat standartlarida mutaxassislar, qanday bilim, malaka va ko‘nikmalarga ega 

bo‘lishlari zarurligi ko‘rsatib o‘tiladi. Bunda bitiruvchi mutaxassislar, qanday shaxsiy 

sifatlarga ega bo‘lishi zarurligi deyarli ko‘rsatilmaydi. Holbuki, o‘qituvchilik shunday 

kasbki, uni amalga oshirish jarayonida nafaqat bilim, malaka va ko‘nikmalar, balki 

shaxsiy sifatlar ham muhim rol o‘ynaydi. Shaxsning o‘zgalarga tuyg‘udosh bo‘lishini 

taqozo qilar ekan, uning pedagog uchun zarurligi ham namoyon bo‘ladi. Har qanday 

holatda talabalarning holatini tushunib oladigan bo‘lish kerak. Mana shu holat ham 

pedagoglarning shaxsiy psixologik xususiyatlari ularning kasbiy faoliyatida qanchalik 

muhim rol o‘ynashidan dalolat beradi. 

Pedagog bo‘lish niyatida oliy ta’lim muassasasiga o‘qishga kirgan talaba uni 

bitirguncha o‘tgan yillar davomida yuz bergan o‘zgarishlarga mos ravishda kerakli 

sifatlarni shakllantirish uchun o‘z ustida ishlashi, mahoratini oshirib borishi zarur 

bo‘ladi. Institutni tugatgandan keyin ham davom etadigan jarayonda unga malaka 

oshirish kurslari va institutlaridagi ustozlar yordam berishlariga to‘g‘ri keladi.  

Davlat standartlarida kasbga qo‘yilayotgan talablar o‘z ifodasini topadi. Biroq bu 

standartlarda kasb shaxsning o‘zini o‘zi namoyon qilish sohasi ekani aks etmagan. Har 

bir pedagog uchun pedagoglik kasbi uning jamiyat hayotida ishtirok etish vositasi 

hamda tirikchilik uchun moddiy mablag‘larni topishning asosiy manbayi hisoblanadi. 

Pedagoglik kasbi mehnati evaziga uning yashashi va rivojlanishini ta’minlaydigan 

imkoniyatni yaratadi. Bundan tashqari, bozor munosabatlariga o‘tish sharoitida pullik 

xizmatlarning ko‘rsatilishida pedagoglarning kasbiy bilimlardan tashqari, boshqa ba’zi 

bir sifatlarga, masalan, tadbirkorlik va raqobatbardoshlik sifatiga ham ega bo‘lishini 

taqozo etadi.  

Hozirgi davrning o‘ziga xos xususiyatlaridan biri ilmiy texnika taraqqiyoti, 

ijtimoiy hayot barcha sohalarining axborotlashuvidir. Bu vaziyatda pedagog misli 

ko‘rilmagan ijodiy yondashuvni talab qiladi. 

Bozor munosabatlarining shakllanishi pedagoglar faoliyatiga ham raqobatni olib 

kirdi, desak mubolag‘a bo‘lmaydi. Bunday sharoitda muvaffaqiyatli faoliyat yuritishi 

uchun pedagog raqobatbardoshlik xususiyatiga ham ega bo‘lishi lozim. 

Raqobatbardoshlik esa muayyan psixik sifatlarni talab qiladi. Shunday sifatlar 

jumlasiga innovatsion fikr yuritish, pedagogikaning amaliyotdagi yangiliklardan 

muntazam xabardor bo‘lish va o‘z amaliyotiga keraklilarini tatbiq qila olish, asosiysi, 

talabalarning ishonchini qozonish kabilarni kiritish mumkin. Bunday sifatlarga ega 

bo‘lish uchun pedagog nafaqat o‘z bilimlariga, balki ijtimoiy hayotning boshqa 

sohalariga ham oid bo‘lgan bilimlarni muntazam o‘zlashtirib borishi talab etiladi. 

Boshqacha qilib aytganda, bozor munosabatlariga o‘tish sharoitida pedagogning o‘z 

kasbiy mahoratini oshirishdan manfaatdorligi keskin ortadi. Endi, pedagog faqatgina 

mutaxassis sifatida emas, balki jamiyatning to‘laqonli a’zosi sifatida o‘zini namoyon 

qilishi kerak bo‘ladi.  

Shunday qilib, pedagog-rahbar hayotida kasbiy va boshqaruv mahoratni egallash 

uzoq davom etadigan jarayon bo‘lib, bir necha bosqichlarni qamrab oladi. Bu 

bosqichlar quyidagilar: pedagog rahbarning kasbga, muhitga moslashuvi, mutaxassis 

yoki rahbar sifatida o‘zini namoyon qilishi, barqaror muvaffaqiyatlarga erishuvi. Oliy 

ta’lim muassasasida bilim olish bosqichlarida hammasini bosib o‘tish mumkin emas. 

Bu bosqichlardan hatto dastlabkisi - o‘qituvchining kasbga moslashuvi ham oliygohda 

to‘la yakunlanmaydi. Bu bosqichning yakunlanishi oliy ma’lumotga ega bo‘lgan 

pedagog mustaqil faoliyat boshlagan dastlabki bir necha yillar davomida yuz beradi. 

Kasbiy mahoratning keyingi bosqichlariga o‘tishga mustaqil ish jarayoni, malaka 

oshirish institutlari va kurslarida o‘qish, ko‘proq o‘z ustida ishlash jarayonida 

erishiladi. Uning faoliyatidagi yutuqlar o‘zi ishlab turgan oliy ta’lim muassasasida 

rahbar bo‘lib ishlashiga asos bo‘lishi ham mumkin. Umuman aytganda, o‘z ishining 

ustasi bo‘lish, o‘z sohasining sirlarini har tomonlama chuqur bilishini pedagog-

rahbarning kompetentligi deyish mumkin va uni takomillashtirishda ilmiy-

metodologik asoslarga e’tibor berish, uning tarkibiy qismlarini o‘rganish 

samaradorlikni yanada oshishiga xizmat qiladi. 

